Ruth: Pennod 2(i)
Fe ddarllenon ni ym mhennod 1 fod Ruth wedi gadael Moab a mynd hefo Noami i Fethlehem. Roedd hi wedi troi ei chefn ar dduw Moab, sef Chemosh, ac wedi dewis Duw Israel fel ei Duw hi, a phobl Israel fel ei phobl hi. Roedd Ruth wedi gosod ei hun o dan law Duw, ac yn ei drystio fo i ofalu amdani er, ar yr wyneb, nad oedd yr amgylchiadau’n ddelfrydol.  

Ym Methlehem roedd Ruth a Noami yn byw mewn tlodi: yn ôl safonau’r cyfnod roedden nhw’n cael eu cyfri’n anghenus iawn – dwy wraig weddw di-blant. Roedd rhaid iddyn nhw weithio i gael bwyd felly,
‘Roedd gan Naomi berthynas i'w gŵr o'r enw Boas. Roedd yn ddyn pwysig, cyfoethog, ac yn perthyn i'r un teulu ag Elimelech. 2 Meddai Ruth, y Foabes, wrth Naomi, “Gad i mi fynd allan i'r caeau i gasglu grawn tu ôl i bwy bynnag fydd yn rhoi caniatâd i mi.” Ruth 2:1-2

Does dim sôn am Ruth yn cwyno am ei hamgylchiadau. Roedd hi’n gweld eu bod nhw mewn picil ac aeth ati i ddatrys y broblem. Penderfynodd fynd allan i loffa (y gair am gasglu gweddillion y grawn sydd ar ôl yn y caeau ar ôl i’r cnwd go iawn gael ei gasglu.)

Roedd Elimelech, gŵr Naomi, wedi gadael Israel i fyw mewn lle roedd o wedi tybio fyddai’n haws, ond dydi Ruth ddim yn dweud wrth Naomi fod Bethlehem yn lle rhy galed i fyw, nac yn awgrymu y dylen nhw symud i le arall – mae hi’n sticio yn y lle mae hi wedi cael ei gosod ac yn gwneud y gorau o’r sefyllfa. Falle fod yna wers i ni yma hefyd… be ydyn ni’n wneud pan mae pethau’n anodd? Dal ati? Neu digalonni a cheisio rhedeg i ffwrdd o sefyllfa?
Dydi bywyd ddim yn hawdd bob amser. Doedd bywyd i ddwy wraig dlawd yma ddim yn hawdd ym Methlehem, ond fe wynebodd Ruth y sefyllfa gyda dewrder.

Roedd yna drefn wedi cael ei osod gan Dduw yng Nghyfraith Moses (cyfraith Israel) fod gan bobl dlawd a phobl o’r tu allan hawl i loffa mewn caeau,
Pan fyddi'n casglu'r cynhaeaf, rhaid i ti beidio casglu'r cwbl o bob cornel o'r cae. A paid mynd drwy'r cae yn casglu popeth sydd wedi ei adael ar ôl. Paid casglu'r grawnwin sy'n dy winllan i gyd. A paid mynd trwy'r winllan yn casglu'r ffrwyth sydd wedi disgyn ar lawr. Rhaid i ti adael peth i bobl dlawd, a'r rhai sydd ddim yn bobl Israel. Fi ydy'r ARGLWYDD dy Dduw di.

 (Lefiticus.19.9-10)
Roedd lloffa yn waith caled. Byddai Ruth wedi gorfod gweithio yn ystod oriau poetha’r dydd. Roedd lloffa’n waith poeth, chwyslyd ac roedd cefnau’r gweithwyr yn brifo am eu bod yn gorfod plygu drwy’r amser i godi’r grawn. Er mwyn casglu digon o rawn drwy loffa, roedd Ruth, “wedi bod wrthi'n ddi-stop ers ben bore, a dim ond newydd eistedd i orffwys” (Ruth 2:7)
Be fedrwn ni ei ddysgu o esiampl Ruth?

· Mae’n ddyletswydd ar Gristnogion i weithio’n galed yn eu gwaith o ddydd i dydd, ac mae’n ofynnol arnyn nhw i wneud eu gorau.
 Gwnewch eich gorau glas bob amser, fel tasech chi'n gweithio i'r Arglwydd ei hun, a dim i feistri dynol. (Colosiaid 3:23)

Roedd yna rai Cristnogion yn amser y Testament Newydd yn meddwl eu bod nhw’n rhy ‘dda’ i weithio, ond dwedodd Paul wrthyn nhw,

"Os ydy rhywun yn gwrthod gweithio, dydy e ddim i gael bwyta." – dyna ddwedon ni pan oedden ni gyda chi.  11 Ond dyn ni wedi clywed bod rhai ohonoch chi'n diogi. Pobl yn treulio’u hamser yn busnesa yn lle gweithio. 12 Mae gynnon ni awdurdod yr Arglwydd i ddweud wrth bobl felly, a phwyso arnyn nhw i fyw fel y dylen nhw a dechrau ennill eu bara menyn. (2 Thesaloniaid 3:10-12)  

(Cofiwch – mae yna wahaniaeth rhwng gwrthod gweithio a methu gweithio am ba bynnag reswm).

· Yn ogystal â’r neges ymarferol i weithio mae yna neges ysbrydol hefyd – sef bod gweithio ym mhethau Duw yn gallu bod yn anodd hefyd, ond ei fod o’n werth dal ati. Weithiau mae darllen y Beibl neu wneud astudiaeth neu ddysgu adnodau yn teimlo’n llafurus ac anodd – ond mae’n debyg iawn i loffa, sef ei fod yn talu’i ffordd yn y pen draw.
Ruth: Pennod 2(ii)

Yn ôl at Ruth a’r lloffa… i ble aeth hi i loffa tybed?

‘…yn digwydd bod, dyma hi'n mynd i'r rhan o'r cae oedd piau Boas, perthynas Elimelech. (Ruth 2:3)

Mae Ruth yn cyfarfod Boas yn y cae. Sut ddyn oedd Boas?
· Roedd o’n ddyn oedd pobl yn ei barchu. Roedd ganddo awdurdod yn y gymdeithas. Roedd o’n ddyn o safon. Sylwch ar ei iaith, a’r ffordd roedd o’n cyfarch ei weithwyr (Ruth 2:4)
Mae’r hanesion sydd yn yr Hen Destament yn aml yn gysgod o bethau yn y Testament Newydd, a gallwn ni ddysgu mwy am Iesu drwy edrych ar fywyd ac agwedd Boas.
Roedd gan Iesu statws. Roedd ganddo awdurdod; roedd o’n haeddu parch. Iesu yw’r Duw a ddaeth fel dyn i’r byd. Trwy Iesu Grist mae pob Cristion yn derbyn bendith,

22 Mae Duw wedi rhoi popeth dan ei awdurdod.  Mae wedi ei wneud e yn ben ar y cwbl — er lles yr eglwys. 23 Yr eglwys ydy ei gorff e — mae'n llawn ohono fe sy'n llenwi'r bydysawd cyfan â'i bresenoldeb. (Effesiaid 1:22-23)
· Roedd Boas yn groesawgar, yn gyfeillgar ac yn barod ei gymwynas.  Dyma dd’wedodd o wrth Ruth:
Gwranda, fy merch i, paid mynd o'r fan yma i gae neb arall i gasglu grawn. Aros gyda'r merched sy'n gweithio i mi. 9 Sylwa ble fyddan nhw'n gweithio, a'u dilyn nhw. Bydda i'n siarsio'r gweithwyr i beidio dy gyffwrdd di. A pan fydd syched arnat ti, dos i gael diod o'r llestri fydd fy ngweision i wedi eu llenwi.” (Ruth 2:8-9)

Ac mae hyn yn fwy gwir byth am Iesu. Roedd o’n croesawu pawb oedd yn mynd ato – y claf, y gwahanglwyf, y byddar, y dall a’r tlawd. Roedd o’n eu hannog nhw i ddod ato ddwy fil o flynyddoedd yn ôl, ac mae’n gwneud yr un peth yn yr 21ain ganrif,
“Dewch ata i, bawb sy'n cael eich llethu gan feichiau trwm, a rhof i orffwys i chi. 29 Dewch gyda mi o dan fy iau i, er mwyn i chi ddysgu gen i. Dw i'n addfwyn ac yn ostyngedig, a chewch chi orffwys. (Mathew 11:28-29)
· Roedd Boas wedi ymateb i ffydd Ruth yn Nuw Israel. Roedd o wedi clywed am yr holl bethau da roedd i wedi’i wneud i helpu Naomi ei mam-yng-nghyfraith.  Roedd o wedi deall ei bod hi wedi derbyn Duw Israel yn Dduw iddi’i hun,
Dan ei adain e rwyt wedi dod i gysgodi.” (Ruth 2:12)

Roedd Iesu hefyd yn ymateb i ffydd pobl. Un enghraifft ydy hanes y wraig bechadurus a wlychodd ei draed â'i dagrau a'u sychu â'i gwallt. Beth oedd ymateb Iesu?

8 Wedyn dyma Iesu'n dweud wrth y wraig ei hun, “Mae dy bechodau wedi eu       maddau.”  49 A dyma'r gwesteion eraill yn dechrau siarad ymhlith ei gilydd, “Pwy ydy hwn, yn meddwl y gall faddau pechodau?” 

50 Dyma Iesu'n dweud wrth y wraig, “Am i ti gredu rwyt wedi dy achub; dos adre! Bendith Duw arnat ti!” (Luc 7:48-50)

· Roedd Boas yn barod i roi mwy nag oedd raid – roedd e’n ddyn hael iawn. Roedd ganddo gyfoeth ac roedd o’n rhannu o’i gyfoeth yn hael.

Wedi iddi godi a mynd yn ôl i gasglu grawn, dyma Boas yn gorchymyn i'w weithwyr. “Gadewch iddi gasglu rhwng yr ysgubau a peidiwch â'i dwrdio hi. 16 Dw i am i chi hyd yn oed dynnu peth allan o'r ysgubau a'i adael iddi ei gasglu. Peidiwch â dweud y drefn wrthi am ei gymryd.” (Ruth 2:15-16)

Mae haelioni Iesu Grist y tu hwnt i eiriau. Buodd yn ufudd i ewyllys Duw hyd at ei farwolaeth ar y groes er mwyn i bobl gael ffordd i ddod i berthynas iawn â Duw. Mae yna addewidion hael iawn yn y Beibl i bob un sy’n credu yn Iesu,

“Os oes syched ar rywun, dylai ddod i yfed ata i. 38 Mae'r ysgrifau sanctaidd yn dweud: ‘Bydd ffrydiau o ddŵr sy'n rhoi bywyd yn llifo o'r rhai hynny!’ (Ioan 7:37-38)

· Roedd Boas yn berthynas pell i Elimelech.  Roedd gan Elimelech berthynas agosach oedd a chyfrifoldeb a dyletswydd tuag at Naomi a Ruth, ond petai o’n troi allan i fod yn siom yna roedd gan y ddwy obaith yn Boas.

Drwy ei haelioni a’i groeso roedd gan y ddwy obaith o gael eu rhyddhau o dlodi a derbyn gofal. 

Yn nhrefn naturiol pethau Adda (y dyn cyntaf) ydy perthynas agosaf bob person dynol ar y blaned – fe oedd y cyntaf, ein cynrychiolydd ni ar y ddaear. Ond, siom fu Adda. Roedd angen ail-Adda, un gwella na’r cyntaf – sef Iesu. 
Iesu oedd yr un oedd yn fodlon talu’r gost eithaf (sef marwolaeth) i sicrhau fod pob un sy’n credu ynddo yn cael bywyd am byth yn y nefoedd. 
Felly, dylai Cristnogion geisio byw fel Ruth o ddydd i ddydd. Dylai Cristnogion weithio’n galed o ddydd i ddydd yn y gwaith, neu yn y cartref, neu yn yr ysgol – lle bynnag mae nhw’n cael eu gosod. 

Dylai Cristnogion hefyd weithio’n galed yn yr eglwys – a dysgu mwy bob dydd am Iesu. Wrth ddal ati fel hyn bydd Cristnogion yn dod i nabod eu ‘Boas’ nhw, sef Iesu Grist, yn well.  Iesu yw’r un sy’n dangos haelioni anhygoel atyn nhw, a Iesu ydy’r un sy’n rhoi gobaith iddyn nhw.

